
E queste ciarle fra a popolazion

Cosci diffûse allôa dä vagabonda

Fama façeivan subito imprescion

Tanto në teste deboli profonda,

E ne rendeivan l’immaginazion

D’ipotexi e de foe tanto feconda,

Che in generale se creddeivan vei

Laddri e discoli tutti i Europei.

Se commençava a dî che da-ô selvaggio

L’Europeo ô differiva poco o ninte;

Che questo ô non aveiva atro vantaggio,

Che aveî a vitta e a cea un pö megio tinte,

E ô façeiva ciù pompa de coraggio,

Pe aveî arme ciù forti e ciù distinte;

Ma che in sostanza poi ô l’aveiva e stesse

Pascioîn, vizii, magagne e debolesse.

Se seguitava a dî, che i attentati

E rapiñe de guardie da fortessa

Non solo a uña dozzeña de privati;

Ma ch’ëan cose commûni tanto ä fessa

Da plebe, quanto a-i cappi e a-i ottimati;

Che insomma ëan squaddre d’assascin pe-a stessa

Mira comparsci nêuvamente in quelle

Isoe, cioè abbærâ l’öu e e donne belle.

E a Fama infin i oëge di isolani

Dando ciù fiato ä tromba a l’intronava

Con de notizie e di racconti strani.

E primma in quelle tære a spaventava

Quelli ch’ëan ciù pacifici e ciù ûmani;

Che creddeivan, da quanto a spantegava,

Che ommi feroci e barbari, ancon pezo

Di Cannibali stessi, ëan vegnûi a mezo.

